
Россиядин югъ – государстводин важиблу сувар! Ремонтдин кIвалахар бегьемарнава

Россиядин Югъ вич гьар йисан 12-июндиз 
къейдзавай Россиядин Федерациядин государ-
стводин важиблу сувар я. 2002-йисалди адал 
Россиядин государстводин суверенитетдин гьакъ-
индай Декларация кьабулай Югъ лагьай тIвар 
алай. Им чи уьлкведа виридалайни «жегьил» 
государстводин суварикай сад я. Гьуьрметлу рай-
онэгьлияр, чна квез и сувар мубаракзава.

1990-йисан 12-июндиз РСФСР-дин халкьдин 
депутатрин сад лагьай Съездди Россиядин госу-
дарстводин суверенитетдин гьакъиндай Декла-
рация кьабулна. Ана Россиядин Конституциядин 
ва адан законрин чIехивал малумарнавай. Акьван 
чIавалди СССР-дин хейлин республикайри чпин 
суверенитетдин гьакъиндай къарар кьабулнавай. 
Гьавиляй и документ республикаяр сад садан 
гуьгъуьналлаз аслу тушибур жезвай шартIара 
кьабулзавай. Уьлкведи1991-йисуз цIийи тIвар 
– Россиядин Федерация (Россия) кьабулуникай 

Россиядин государствен-
ныйвал мягькемарунин 
карда важиблу девир 
хьана.

Къейд  ийин ,  г ьа 
12-июндилай «аслу ту-
ширвилелай» гъейри 
Россиядихъ сад лагьай 
Президентни хьана: и 
юкъуз, амма1991- йи-
суз, уьлкведин тарихда 
сифте яз Президентдин 
вири халкьдин ачух сеч-
кияр кьиле фена. Абура 
гъалибвал Б.Н.Ельцина 
къачуна. Ада 1994-йисан 
2-июндиз кьабулай ви-
чин 1113-нумрадин Указ-
далди 12-июндиз госу-
дарстводин метлеб гана. 
Сувари вичи лагьайтIа, 
Россиядин Федерация-
дин государстводин суве-
ренитетдин гьакъиндай 
Декларация кьабулай 
Югъ лагьай тIвар къачу-

на. Гуьгъуьнай адаз асантдаказ аслу туширвилин 
Югъ лагьай тIвар гана. Гьа и йикъалай Россиядин 
цIийи тарихди эвел къачузва. 

Къе Россиядин Йикъа къвердавай гзаф ватан-
пересвилин метлеб къачузва ва адакай Россиядин 
халкьдин милли садвилин, уьлкведин алай ва 
гележегдин девирдин патахъай адан умуми жа-
вабдарвилин лишан жезва. Им закондин ва гьахъ-
лувилин  бинедаллаз  вири инсанрин азадвилин, 
гражданвилин ислягьвилин ва баришугъвилин 
(меслятвилин) сувар я. 

И юкъуз Россиядин шегьерра чпе вири яшарин 
агьалийри иштиракзавай гзаф кьадар шадвилин ва 
суварин серенжемар, акцияр ва флешмобар кьиле 
физва. Вири уьлкведа государстводин пайдахар 
куьрсарзава. Са жерге уьлквейра салютар къур-
мишзава. Хайи  Ватандин вири пипIера хьиз, чи 
райондани и лишанлу Югъ са жерге серенжемар 
кьиле тухуналди къейдзава. 

Гьуьрметлу Ахцегь райондин 
агьалияр! Райондин администра-
цияди куьн а кардин гьакъин-
дай хабардарзава хьи, дугунрин 
къаналар ремонт авунин ва ми-
хьунин  рекьяй кIвалахар бегье-
марнава. Дугунрин яд рекье тун 
энгел хьун  гуьзлемиш тавунвай 
гьаларихъ ва тIебиатдин къулай-
суз шартIарихъ галаз алакъалу 
тир. ЦIуд йисаралди къаналар 
капитальнидаказ ремонтзавачир 
ва михьзавачир. Нетижада абур 
рази тежедай гьалдиз атана. 

Къенин йикъалди агъадихъ 
галай ремонтдин кIвалахар кьиле 
тухванва. «Мегьер хвал» къанал-
дихъ (Лай участокдилай эгечIна) 
ракьун бетондин цIийи къерехар 
агулднава, къажар туькIуьр хъу-
вунва. 125 метрдин мензилда 
рекьин кIаник вич тамамвилел-
ди ишлемиш техжедай гьалдиз 
атанвай куьгьне къванцин цлан 
чкадал чилин кIаникай ракьун 
цIийи  линия тухванва. Хуьруьн 
агьали Мегьамедвели Гъаниеван 
кIвалин патав гвай физ четин уча-
стокда саки 400  метрдин мензил-
да ракьун чIутхварар тухванва, 
къанал селлерикай ва лиледикай 
хуьн патал чилин кIаникай ра-
кьун трубайрикай переходар 

туькIуьрнава. Ю.Герейханован 
тIварунихъ галай куьчедин ва 
Къ.Меджидован  переулокдин 
арадай бетондин чIутхварар тух-
ванва. Абуру цин дурумлу дережа 
ва вири участокрив ам агакьун 
таъминарзава. Вири къанал ва 
чилин кIаникай фенвай трубаяр 
зир-зибилдикай ва лиледикай 
михьнава.

Ремонтдин кIвалахрин вах-
тунда устIарар четин гьаларал ра-
салмиш хьана: вич 125 метрдин 
мензилда чилин кIаникай фенвай 

переход хъиткьинарунин нети-
жада тамамвилелди чкIанвайди 
малум хьана. Къейднавай участок 
яргъал вахтуналди ишлемишун 
патал капитальнидаказ ремонт-
нава. Гьа икI «Ахты-Мискин-
джинский» ва «Мегьер хвал» 
къаналриз яд хъиянава. Къведай 
йисуз агьалияр ара атIунар авачиз 
дугунардай целди таъминарун 
патал алава чIутхварар ва трубаяр 
тухун истемишзавай участокра 
кIвалахар давамардайвал я. Чна 
агьалийриз гъавурда акьунай ва 
сабурдай сагърай лугьузва.

«Ахцегь район» МР-дин 
ва «Ахцегьрин хуьр» СП-дин 
администрацияр

Гьуьрметлу районэгьлияр! Чи 
уьлкведин халкьарин садвили, 
тупламишвили алай девирда чи 
обществодин вилик акъвазнавай 
месэлаяр галай-галайвал гьялдай 
мумкинвал гуда. Квез Россиядин 
Югъ мубаракрай!

«Ахцегь район» МР-дин 
кьил Абдул-Керим ПАЛЧАЕВ  

7-июндиз Избербаш ше-
гьерда спортдин ушу-сан-
да жуьредай Дагъустандин 
кIвенкIвечивилин нуфузлу 
акъажунар кьиле фена. Ма-
хачкъала шегьерда яшамиш 
жезвай ахцегьви Муса Рагьи-
мовакай (волейболдай тренер 
Нурамет МутIалибован хтул) 
ана 22 килограмм заланвал 
авай гъвечIи пагьливанрин 
арада абсолютный, яни гьич 
са шартIни алачир чемпион 
хьана. Гила ам спортдин и 
жуьредай Дагъустандин кьве 
къат чемпион я, маншаллагь!    

ГъвечIи пагьливандик 
чи еке умуд ква!

12-ИЮНЬ РОССИЯДИН ЮГЪ Я!

И мукьва 1-нумрадин АСОШ-да инин выпускник, СВО-да вичин аскервилин буржи тамамар-
дайла игитвилелди телеф хьайи Абдулкъадир Шалиеван гьуьрметдай мемориалдин кьул ачухна. 
Женгера жуьрэтлувал ва викIегьвал къалурнай адаз Жукован медаль ганва. И чкадал кьиле фейи 
митингда муаллимри, школьникри, викIегь аскердин мукьва-кьилийри, райондин администраци-
ядин, общественный тешкилатрин векилри иштиракна. Абуру са декьикьада кисна акъвазуналди 
телеф хьайи аскер рикIел хкана ва кьулунив цуьквер эцигна.

Мемориалдин кьул ачухна

ТЕРБИЯДИН МЕСЭЛАЙРАЙ

Ихтибарлувилин алакъаяр тайинара СССР ни ва гьикI  чукIурнай. 
Идан нетижаяр

СОЮЗ АМАЧИЗ 35 ЙИС

Нариман ГЬАЖИЕВ, зегь-
метдин ветеран, РФ-дин жур-
налистрин Союздин член

(Эвел 21-22-нумрайра) 
Инин элита вичин хийир 

кьатIуз тежезвай, вичиз тIуьн 
гузвай таран дувулар чIурзавай, 
кьил хкажна садрани  цавуз 
килиг тежезвай къабанриз дуь-
змиш хьанва. Къени ахварай 
аквазвайдини  Россиядиз кьецI 
гун, ам Европадин майданрай-
ни тергун я. Дяведиз  ачухдиз 
гьазур жезва, я тарихни рикIел 
аламач.Чпин бахтсузвал я. 
Кьве виш йис идалай вилик 
А.С.Пушкина абуруз лагьана:

О чем шумите, народные
 витии?

Зачем анафемой грозите
 России?

Что возмутило вас?
И ненавидите нас?
За что ж, ответствуйте!
За то ли, что на развалинах

 пылающей Москвы
Непризнали мы наглой

 воли того,
Пред кем дрожали вы?
Им за то, что в бездну мы 

отбросили 
Тяготеющий над царствами

 кумир
И своей кровью искупили
Европа вольность, честь 

и мир?
Хейлин вахт идалай вилик 

лагьанвай акьуллу келимаяр 
гьа чIавуз хьиз, пехъи хьана 
кьил квахьнавай къенин Евро-
падизни са дегишвални авачиз 
талукь жезва. Са дегишвални 
авач – адават, зегьерлувал, 
гъезеблувал девирай девириз 
куьч жезва. Чпин тарих, адан 
нетижаяр рикIелай ракъур-
нава. СССР амайтIа,Украина 
нацизмламиш хьана, Европа-
дин къузгъунрин къармахра 
лукIвиле гьатна вич гьамиша 
хатур тахаз хвейи Россиядин 
аксина дяведа жедачир. Анжах 
къе и кар гьакъикъат хьанва.

Советрин армияди Ватан-
дин ЧIехи дяведа (1941-1945 
йисар) кьве варз квачиз кьуд 
йисуз фашистрин Германия 
къачуна, саки вири Европа адан 
лукIвиликай азадна. Къенин 
СВО-да тухузвай дяве кьуд 
йисни хьана  вад лагьай  йисаз 
фенватIани, авайвал лагьайтIа, 
куьтягь жезвач. Россиядик 
акатнавай кьуд субъект  садни 
азадвилиз къахчуз хьанвач. И 
кар ийидай мумкинвилер Рос-
сиядихъ авай, анжах вуч себеб-
дал ятIани, Россияди  вичи дяве 
яргъал тухузва, мумкинвилер 
ишлемишзавач, вахтар ракъ-
урзава, вичи вич кIевера тваз-
ва. Къурбандар (телефвилер) 
тIимилариз кIанзава лугьузва. 
Ина логика аквазвач, яргъал 
физвай дяведа жезвай пучви-
лер мадни гзаф жезва эхир! 
Им элементарный (гъвечIи) 
арифметика я хьи! Чун са куьн 
ятIани гъавурда авач жал?

Са карди мад вичел фикир 
желбзава. СВО эгечIдайла ма-
лумарай адан метлебрикай сад 
Украинада  денационализация 
тухун, яни нацизм тергун, 
Украина и завалдикай хкудун 
тир. Анжах эхиримжи вахтара 
денационализациядикай са 
жуьрединни рахунар ,истеми-
шунар амач. Къе Россиядиз 
кIанзавайди, меслятрин вахта-
рани истемишзавайди Украина-
ди вичин хушуналди кьушунар 
акъудна чак кахкахьнавай ре-
гионар (субъектар) Россиядив 
вахкун хьанва. Вахгун тавуртIа 

эхирни Зеленскийдиз приговор 
жезва. Акъваз, лап вахгана – 
дяведа къачуз алакьнач кьван! 
Ахпа вуч жеда? Вуч гуьзетзава? 
Нацистрин гъилевай, Европей-
ский къузгъунрин есирвиле 
авай Украина? Идан нетижаяр 
вуч жедатIа нивай лугьуз жеда? 
Вуч жедатIа  лугьуз четин я, са 
гележегни аваз аквазвач. Я дяве 
мус ва квел куьтягь жедатIани 
садавайни лугьуз жезвач. Ибур 
вири СССР чукIурунин бед-
бахтвилин нетижаяр я. 

СССР чукIуруник Росси-
яди вуч гуьзва? Са шад не-
тижани ина авач, я гуьзетни 
жезвач. Арадал вуч алатIа 
килигин. ЦIийи капиталисти-
ческий Россия, социальный 
рекьяй кьве патал пай хьанвай 
уьлкведин са халкь. Девлетлу-
яр-кесибар, буржуазный цIийи 
элита, властдив гвай азгъун 
чиновникар, еке коррупция 
(чуьнуьхар), абурулай аслувиле  
авай зегьметчи кIеве гьатнавай 
халкь. Капитализмдин амай 
«къилихрикай» – компрадор-
ский буржуйрин экономика-
дин политика, гьамиша артух 
жезвай налогар, платежар, 
жермеяр, гъвечIи мажибар, 
плансуз бейкарвал, гьамиша 
виниз физвай инфляция (хкаж 
жезвай къиметар) ва икI мад-
ни яргъал давамариз жеда. 
Россия вич гьинихъ физватIа 
нивай лугьуз жеда? «Цуьк» 
акъуднавай капитализмдихъ?! 
Государстводихъ я идеология 
амач, халкьдихъ я гележег. 
Ибур вири Союз чукIурунин 
емишар я. Властдин риторика 
социализмдинди я, яни вири 
халкь, адан агьваллувал хкажун 
патал, регьимлувилер, къулай-
вилер туькIуьрун я. Анжах 
гьакъикъат «махровый» (йис 
алай) капитализм я.  

С а  к а р  к ъ е й д  хъ и й и з 
кIанзава. Чи уьлкведин Прези-
дентди СССР чукIурун асирдин 
еке геополитический катастро-
фа (мусибат) яз малумарна. 
Нин гъилерал ва гьикI авунатIа 
сир туш. Ибур вири вирибуруз 
малум я. Тажуб жезвай кар 
абурун гьерекатриз уьлкведи 
политикадин са къимет тагун 
я: я хъсан, я пис. Амма чи 
душманри абуруз чпин къимет 
фад ганва.Чи халкьдин чIехи 
паюниз абур душманар ,уьлкве 
тергай хаинар (предателар) яз 
аквазва. Амма гьакъикъатда 
абур «неприкасаемыяр» хьан-
ва, абурун аксина садавайни 
гаф лугьуз жезвач  «табу» ала, 
къадагъа я. Ахьтинбур пайда 
хьайитIани, абур акъвазарзава. 
Алава хъийин – и субъектриз 
гьуьрметзавай, абур делилла-
мишзавай гьерекатарни малум 
жезва. Чун, къенин несил, гьи-
низ физва? Куь гуьзетзаватIа? 
Белки гележегда тарихди и 
суалриз жаваб гуда! ГайитIа… 
Анжах гьа и кардик умуд ку-
тазва. 

М. НАРИМАНОВ, журналист-педагог, РД-дин культурадин лайихлу работник

Жавандин яш неинки диде-бубаяр, гьакI аялар чеб патални четин вахт я. И вахтунда чIехибур а кар-
дин гъавурда акьазва хьи, чпи виликдай аялрихъ галаз алакъаяр хвейи къайдайри гила кIвалахзамач. 
Гьа икI тербия гунин гъалатIар мукьвал-мукьвал винел акьалтда. Ихьтин дуьшуьшра жаванриз 
ийизвай рафтарвал дегишна кIанда. 

Хейлин диде-бубайриз 
чпин чIехи хьанвай аял-
ди уьмуьрдин бязи месэ-

лайрай чпиз сирер ахъай тавунин 
кар кьабулиз четин я. Гьавиляй 
абуру гзаф дуьшуьшра аялдивай 
алакъайра артухан ачухвал ис-
темишда. Амма жавандиз вичин 
аслу туширвал гьисс авун, хсу-
си фикирдикай даях кьун лап 
важиблу я. Гьикьван гзаф ада 
мукьва-кьилийрин патай вичиз 
басрух гун ва бейкефвилер гьисс 
авуртIа, гьакьван гзаф жаванди 
гьиссер вичин къене хуьда. Ачух 
рахуникай кьил къакъудуналди, 
ада тапарар ийиз башламишда. 

Бязи дуьшуьшра жавандин 
диде-бубади эсиллагь чIуру ния-
тар авачиз адан жибинар, сумка, 
мобильникда авай алакъаяр ах-
тармишиз эгечIда. ИкI авуникди 
чна неинки чи аялдиз гьуьрмет-
сузвал къалурзава, гьакI адан 
хсуси пространство, яни аслу ту-
ширвал чIурзава. И карди жаван-
ди гьам диде-бубадиз ва гьамни 
вичиз ийизвай ихтибар екедаказ 
агъуз авудзава. Гьавиляй ийизвай 
гуьзчивал ачухди ва аялдинни 
куь арада меслятвилинди хьун 
патал алахъунар авун кутугнава. 

Диде-бубади аялдин фикир-
диз итиж ийизвачирла ва ам 
гьисаба кьазвачирла, жаванди акI 
гьисабзава хьи, диде-буба патал 
адан фикирдихъ важиблувал 
авач ва гьаниз килигна абуруз 
вич я кIандач, я чIехибуру вичиз 
гьуьрметни ийизвач. Ихьтин гьа-
лари аялдихъ ажугъ арадал гъун 
мумкин я, я тушни куь къасту-
нин кIевивилиз жаваб яз, абуру 
кьулухъ чIугвада. Эхирдин не-
тижа яз жаванди масадалай аслу 
тушиз къарар кьабулдай алакьун 
квадарда.

Гьелбетда, санлай къачурла 
аял куь гъавурда акьада, амма куь 
истемишун кьилиз акъудун адаз 
асант кар туш, вучиз лагьайтIа, 
квез вуч кIанзаватIа, аялдиз 
кьатIуз четин я. Вахтар алатайла 
куьни аялдин фикиррин арада 
еке фаркьлувал арадал къведа: 
аялди вичи-вич истемишунриз 
тамамвилелди жаваб гузвайди яз 
гьисабда, куьне лагьайтIа, ада-
вай мадни цIийи крар тIалабда. 
Идан вилик пад кьун патал вуч 
кIанзаватIа, квез дуьм-дуьздаказ 
чир хьана кIанда. Герек кIанзавай 
крарин гьакъиндай аялризни тай-
индаказ ва дуьм-дуьздаказ лугьуз 
чир жен.

Гзаф вахтара диде-бубайриз 
аялри вакъиайрал кьадарсуз гзаф 
хъен вегьизвай хьиз жеда. Амма 

мукьвабуру аялдин тереф хуьн 
тийиз хьайитIа, ада вич арадай 
акъуднавайди хьиз гьиссда, адан 
къилихарни ачухбур яз амукьдач. 
Я тушни жаванди диде-бубадин 
аксина вичин разисузвал къалур-
да ва ада вич чIехибурухъ галаз 
ажугълудаказ тухуда. Аялдин 
гуьгьуьлар рикIивай кьабулиз 
чалишмиш хьухь, адан гьиссериз 
гьуьрмет ая, ихтибардиз къимет 
це. Жавандиз а кар чир хьун 
лазим я хьи, куьн адан гъавурда 
акьунва ва вичин гьиссер куьн 
патал важиблу я. 

Кьилдин диде-бубайри чпин 
аялди истемишунар тамамарун 
патал виликамаз кьилиз акъудиз 
тежедай хиве кьунрикай ва я 
къурхуйрикай менфят къачузва. 
Эцигнавай мурад кьилиз акъатна-
мазди абуру чпин гафар рикIелай 
ракъурзава ва я абур тамамариз 
тади къачузвач. Амма са кар 
рикIел хуьн лазим я: жаванри 
чIехибурун лап куьлуь хиве кьу-
нар тамамарунизни гзаф дикъет 
гуда. Эгер мукьвабуру гьар се-
ферда буш гафар лугьуз хьайитIа, 
аял абурухъ мад инанмиш хъиже-
дач. Гьа икI диде-бубайри жаван-
дин вилера кесерлувал квадарда. 

Кьилдин дуьшуьшра диде-
бубади аялдал чпин фикирар 
илитIиз башламишда, яни адаз 
кьадарсуз гзаф уьмуьр чирда. 
Ихьтин гьалари аялдин патай 
ажугълувал арадал гъун мумкин 
я. Ада вичи-вичиз къиметни хгу-
дач. Жаванрин диде-бубаяр чпин 
аялдихъ галаз меслят хьун патал 
чалишмиш хьана кIанда. Герек 
къарарар аялдихъ галаз санал 
кьабулин, жедай дуьшуьшра адаз 
кIанивал ийин. Идани жавандиз 
вичин чин хуьдай мумкинвал 
гуда. Гьар са аял сифтени-сифте 
вичиз гьуьрмет авуна кIани ин-
сан (личность) тирди чир хьана 
кIанда. 

Эгер диде-бубайри аялриз кьа-
дарсуз гзаф дикъет гуз хьайитIа, 
абур чеб чпив къайгъусузвилелди 
эгечIда. Гьавиляй чIехибуру хсу-
си итижар, ял ягъун патални вахт 
жагъурна кIанда. И кар галачиз 
аялдихъ галаз дуьзгуьн рафтар-
вилер тешкилун асант кар туш. 
Адаз вичин диде-бубадал дамах 
ийиз, абуруз къимет гузни четин 
жеда.

Эгер квез аял гьихьтин къайгъ-
уйрал яшамиш жезватIа, ада куьз 
итиж ийизватIа чизвачтIа, квевай 
жавандихъ галаз ихтибарлувилин 
алакъаяр тайинариз жедач. Ахь-
тин алакъаяр и яшда авай аял-

рихъ галаз хуьн важиблу кар я. 
Акси дуьшуьшда жаванди вичин 
диде-бубадал дамахдач ва абуруз 
къимет гудач.

Аял квел яшамиш жезватIа, 
ада куьз итиж ийизватIа чир 
тахьанмаз аялдихъ галаз ихти-
барлувилин алакъаяр тайинариз 
жедач. Абур лагьайтIа, жаванви-
лин яшда иллаки важиблу я. Эгер 
куьн аялдин уьмуьрдикай, адан 
машгъулатрикай жезмай кьван 
гзаф чириз чалишмиш жезватIа 
ва и рекьяй жуван хабардарвал 
къалурзаватIа, куьне аялдин гуь-
гьуьл къачуда ва квез адахъ галаз 
суьгьбетдай себебар жагъида.

Гзаф дуьшуьшра диде-бубай-
ри гьисабзавайвал, аялрин тариф 
анжах лап хъсан къиметрай 
авуна кIанда. Амма жаванрихъ 
чIехибуру чпин вири крариз 
къимет гунин игьтияж ава. И 
карди аялдин къуватар арту-
харзава, адаз кIвалах туькIуьн 
тавур дуьшуьшар регьятдаказ 
алуддай мумкинвал гузва. Гьа са 
вахтунда сагълам критика амал 
аламачирди яз садани арадай акъ-
уднавач. Амма эмоцияр гьамиша 
хуьн кутугнава. Куьне гьихьтин 
мурад вилик эцигзаватIа рикIел 
хуьх: аял жазаламишдани? Авур 
кардиз жува гузвай къимет къа-
лурдани? Аялдиз вичин гьахъ-
сузвал кьатIуз куьмекдани ва я 
четин месэла адахъ галаз санал 
гьялдани? 

Диде-бубаяр чпин аялрин 
виридалайни гзаф рикI алай 
дустарихъ галаз таниш хьун 
пис кар туш. И кар патал абуруз 
мукьвал-мукьвал мугьманвиле 
атун теклифун бес я. Ида неинки 
куь алакъаяр мягькемарда, гьакI 
хсуси аялдин патахъай куь рикI 
секинарда. Эгер жавандин ду-
старикай сада куьн гзаф шаклу 
ийизватIа, квевай адахъ галаз и 
кардикай агъайнидаказ суьгьбет 
ийиз жеда. Куь фикирдикай даях 
кьуналди, ада вичин юлдашриз 
ийизвай рафтарвал дегишарда. 

Гьелбетда, бязи вахтара аял-
дикай вичикай чIуру гьалар 
арадал атунин тахсиркар жезва. 
Ихьтин дуьшуьшра сабурлувал 
хуьн асант кар туш. Амма чир 
хьухь: аялдихъ галаз хкажнавай 
сесиналди рахуни гуьзлемиш-
завай нетижа гудач. Ида аялдиз 
анжах вичин гьахъвал ва куь 
зайифвал къалурда. Эгер ихьтин 
гьалар тикрар жез хьайитIа, жа-
ванди квез мад дикъет хгудач ва 
гьуьрметни хъийидач. Гьелбетда, 
идани хъсан нетижайрал гъидач. 

Квез а кар чир хьун лазим я 
хьи, гьикьван кьит хьайитIани, 
куьне жавандихъ галаз жезмай 
кьван гзаф вахт кечирмишна 
кIанда. Анжах сифте килигай-
ла, акI жеда хьи, жаванар лап 
еке хьанва ва абурухъ диде-бу-
байрин дикъетдин ва кинерин 
игьтияж амач. Гьатта квехъ вахт 
лап тIимил авайлани ериди кьа-
дар эвез авурай. КIвалахдай 
йикъара зур сят – са сят санал 
кечирмишун бес я. Амма жуван 
крар вахтуналди акъвазарна 
кIанда. Ял ядай йикъара са гьи-
низ ятIани санал походдиз физ 
ва я къугъунар тешкилиз жеда. 
Эгер диде-бубади ва жаванди 
саналди тир уьмуьр гьакI тIвар 
патал кечирмишзаватIа, аялди 
вич герек авачирди ва садани 
вичин тереф хуьн тийизвайди яз 
гьиссда. Ихьтин жаванди вичи-
вичизни зайиф къимет гуда…      

Вагьид духтур рикIелай фидач

ТЦЗН информирует
АО «Судостро-

ительный завод им. 
Б.Е. Бутомы» пригла-
шает специалистов 
из других регионов 
России! В связи с 
активным развитием 

и расширением производственных мощно-
стей АО «Судостроительный завод им. Б.Е. 
Бутомы», расположенный на территории 
Республики Крым, испытывает потребность 
в привлечении квалифицированных кадров. 

Требуются профессионалы на следующие 
вакансии: инженеры (различных направлений), 
монтажники, операторы (производственного 
оборудования), слесари (сборщики, ремонт-
ники) и многие другие востребованные специ-
альности.

Если вы обладаете необходимыми навы-
ками и опытом, готовы к переезду и хотите 
стать частью крупного и стабильного пред-
приятия, мы будем рады видеть вас в нашей 
команде. Мы предлагаем интересные задачи, 
достойную оплату труда и возможность про-
фессионального роста. Для получения под-
робной информации о вакансиях и условиях 
трудоустройства можете связаться с нами по 
телефону 55-65-17 или подойти по адресу: ул. 
А. Байрамова 4.

Донбассдин аялриз мугьманвиле 1-июндиз, аялар хуьдай Халкьарин ара-
дин Йикъаан серенжемрин сергьятраваз, 
РД-дин «Женгинин стхавал» обществен-
ный тешкилатдин Ахцегь райондин хилен 
председатель, райондин Общественнывй 
палатадин член, республикада «Каза-
кринни дагъвийрин Союздин» векилдин 
куьмекчи Руслан Сулейманова Гуьмбет 
ва Къизляр районра «Женгинин стхавал» 
хилерин руководителар ва РД-дин Обще-
ственный палатадин членар тир Мегьаме-
драсул Сулеймановахъни Дада Гьажиевахъ 
галаз санал Донбассдин етим аялрин 
идарайрив мергьяматлувилин куьмекар 
агакьарунин махсус акцияда иштиракна. 

Абуру ЛНР-да Краснодардин кIелунин 
ва тербиядин «Забота» Центрдин ва ДНР-
да Харцызск шегьердин социально-реа-
билитационный Центрдин набут аялрин 
гуьгьуьл къачуна. Кьилди къачуртIа, 
диде-буба галамачир игьтияжлу аялриз 
гьар жуьре пишкешар – къугъвадай затIар, 
месин пекер (бельё), алукIдай парталар, 
кIвачин къапар, недай-хъвадай суьрсет 
тухвана гана. Нетижада аялрин шадвилихъ 
сергьят авачир. ТIвар кьур идарайрин 
руководителри етим-сефил аялрин гуь-
гьуьлар шад авунвай, руьгьламишунай 
ва абуруз пишкешар гунай дагъустанви 
мугьманриз пара кьадар сагърай лагьана.   

Юсиф САРКАРОВ

Бязи агьвалатар гьар жуьре себебралди хъендик кумукьзава. Къе заз абурукай    садакай суьгьбетиз кIанзава.

Са артух машгьур тушир, амма 
гьакъикъатдани хьайи кардикай заз 
духтур Тельман Исмаиловавай ван 

хьана. Адазни, вичин нубатда, РСФСР-дин 
ва СССР-дин просвещениедин отличник, 
Хинерин хуьряй тир далу патан зегьметдин 
ветеран   адан буба Атем Исламова суьгь-
бетна. Рахун тIвар-ван авай инсан, Ахцегь-
рин хуьруьн агьали рагьметлу Вагьабов 
Абдулвагьид Вагьабовичакай (1911-2009) 
фида. Ам военный хирург, медицинадин 
къуллугъдин подполковник,  РСФСР-дин 
ва ДАССР-дин лайихлу духтур, 5-сеферда 
эвернавай СССР-дин Верховный Советдин 
депутат тир. Адан уьмуьрди ихьтин гафар 
тестикьарзава: «Анжах михьи ва дамах 
гвачир рикI авай инсандикай халис хирург 
жеда». 

РикIел хкунар хуьнин ва несилрив ага-
кьарунин алакьун  вичи чи уьмуьр девлетлу 
ийизвай къимет авачир хьтин ери я. РикIел 
хкунри инсан арадал гъизва, адан къарар-
риз, гуьгьуьлдин гьалариз ва яшайишдин 
алакъайриз таъсирзава.Франциядин пси-
холог Патрик Эстрада абур чна чи уьмуьр 
тухузвай накьвадихъ, фундаментдихъ галаз 
гекъигзава. Абуру чи хкягъун тайинарзава 
ва чпин жуьреда чал идара ийизва. Хуш 
рикIел хкунри гьевесламишзава, къуватар 
ва цIийи агалкьунрихъ инанмишвал арту-
харзава. 

Са сеферда, 60-йисарин эвелра ЦРБ-диз 
Хинерин хуьряй тир балкIандал алай са 
агьали атана. Ада тади куьмекдикай ми-
нетзавай: аял хазвай паб кIеве авай. Къецел 
зулун югъ алай. Пакаман сятдин муьжуьдаз 
больницадин персонал куьруь пятиминут-
кадиз кIватI хьана. Кьилинди яз анал Хи-
нерин хуьряй тир аял хазвай дишегьлидиз 
энгелвал авачиз кесарево сечение авунин 
месэла алай. И карди тежрибалу хирургдин 
куьмек истемишзавай. Собраниедал вичи 
йифен дежурство тухвана бегьемарнавай 
духтур Абдулвагьид Вагьабович коман-
дировкадиз рекье тунин къарар кьабулна.

Гьаваяр атIугъайбур яз, жив галай куь-
луь марфни къвазвай. Куьгьне больницадин 
гьаятда балкIанди векьин амукьайриз тIиш 
гуз пурх язавай. Патав, кьенерар кьуна рехъ 
къалурдайда гуьзетзавай. Аквадай гьала-
рай, ам азарлудан мукьва-кьили ва я итим 
тир.  Духтур акуникди шад хьайи  ада салам 
гун патал гъил яргъи авуна. Вилик акъваз-
навай кIвалахдин важиблувал ва дагъдин 
дерейрай, пехъи Ахты-чай вацIалай элячIна 
саки 35 километрдин яргъал рехъ фена 
кIанзавайди кьатIуналди, духтурди мукьуф-
дивди вичин медицинадин чанта кIватIиз 
башламишна. Ада инструментар, дарманар, 
сифте куьмекдин такьатар герек тир маса 
алатар авай. Вири шейэр мукьуфдивди ах-
тармишуналди духтур ва адахъ галай ксар 

рекье гьатна. Йифен сменадилай кьулухъ 
ам гьатта тIуьнни кьабулиз ахгакьнач. 

БалкIандал медицинадин залан чанта 
вегьиналди, рекьин юлдашар тади квачиз 
суьгьбет тухуз, хуьр галай терефдихъ физ-
вай. Абур регьятди тушир рекьи гуьзетза-
вай. Гьа и арада имтигьанар артухаруналди, 
гьаваярни чIур жез эгечIна.  Инсандин 
къилих гзаф кьадар себебрикди арадал 
къвезва. Ам гьа и дуьшуьшра адан гьакъ-
икъат ачух жезва. Рехъ къалурзавайдахъ 
чантада хипен ниси авай цел, кьурурнавай 
як ва кьве лаваш аваз хьуни физвайбурук 
руьгь кутазвай. Ламувиликай хуьн патал 
плащар алукIнавай рекьин юлдашар, ба-
хутралди кIварарай физ, абур тек-бир чеб 
чпихъ галаз рахазвай. Ихьтин мекьи ва ламу 
гьавадик ацукьна ял ягъун мумкин кар туш. 
Ниси галай фуан кьас гъута кьуналди ва 
кьурурнавай як жакьуналди, рекьин юлда-
шар  яваш яваш вилик физвай. Абуру чпин 
терефдихъ физвай машин пайда хьуник 
умуд кутазвай. 

Аквазвай хьи, рехъ къалурзавайди 
галатнавай. Адан балкIанни сугъулда-
каз акъвазнавай. Галай юлдашри а кар 
кьатIузвачир хьи, духтур са акьван жегьил 
кас туш, йифиз кьиле тухвай залан дежур-
стводилай кьулухъ ада мадни са имтигьан 
эхун лазим къведа.  Нянин сятдин 16 даз 
галатнавай, кьеженвай ва дакьанвай абур 
эхирни Хинерин хуьруьв агакьна. Дух-
турвилин гъвечIи амбулатория азарлудан 
мукьва-кьилийрин ванерив ацIанвай. Са-
да-садан гаф атIуналди, абуру, духтурдин 
кефийрикайни хабар кьун тавуна, азарлу 
авай гьалдикай суьгьбет ийиз эгечIна. 
Медбратдин михьи парталар алукIуникди, 
духтурди медпунктуна къайда тваз эгечIна 
ва операция кьиле фидай чка кар авачиз 
къекъвезвайбурукай ва гьар вуч хьайитIани 
чириз алахъдайбурукай азадна.

Ватандин ЧIехи дяведин вахтарин 
атIугъай военный школадай акъатай под-
полковник, «Яру Гъед» ордендин ва маса 
наградайрин сагьиб Вагьид духтурди  
аскердиз хас тирвал медработникриз ва 
хуьруьнэгьлийрин дишегьлийрин «бата-
льондиз» буйругъар гана. Ада  энгелвал 
авачиз рганвай яд гьазурун ва вири хуьре 
авай нафтIадин лампаяр кIватIун тапшур-
мишна. А вахтара электрикдин экуьнихъ 
галаз алакъалу яз яргъал алай хуьрера 
четинвилер авай эхир. Духтурди вичи 
лагьайтIа, стерильный материалар, духтур-
вилин алатар, хам ва инструментар гьялун 
патал дезинфекциядин такьатар, михьи 
простыняяр, запун ва къаб-   къажах чара 
авуна.  Ада аял хазвай паб операциядиз 
гьазурна, адаз тIарвиликай хабар тежедай 
къайда жагъурна. Операция кьиле тухудай 
стол тахьуниз килигна духтурди энгелвал 

авачиз адетдин кьве столдикай кушетка 
туькIуьрна. 

Икьван вахтуналди гьаят нафтIадин 
лампайрин экуьнал ва ниэдал ацIана, само-
вардин трубайрай лагьайтIа, вили гумадин 
гапIалар хкаж жезвай. Хуьруьнэгьлийри 
операция патал рганвай яд гьазурзавай. 
Абуру азарлуди марифатдин рекьяй хуьн 
вини дережада авай. Вирида операциядин 
эхирдин нетижа  сабурсуздаказ гуьзлемиш-
завай. Къецел мичIи хьана ва мекьи жез 
башламишна.

Духтурдин буйругъри мягькемдаказ ва 
инанмишвилелди ванзавай. Цларал гьазур-
навай кьацIари  ва анрал алай лампайри 
операция кьиле тухун патал бес кьадар экв 
гузвай. КIвал буржуйкади (пичини) чими 
ийизвай. Кузвай ламу кIарасри гьар жуьре 
ванер акъудзавай. Идани кIвализ  къулайвал 
гузвай. Аял хазвай дишегьли операциядиз 
гьазур тир, амма вичиз итимди операция 
ийизвайвиляй адаз гзаф кичIезвай ва регъ-
уьзвай. Савадлу ва военный жуьреда опера-
циядиз гьазурвал давам жезвай. Аял хазвай 
паб стерильный простынядал къаткурна.

Хирургиядин асул алатар селигъалуда-
каз пIатIнусра чара авунвай. Духтурди раз-
исуздаказ кьатIайвал, нафтIадин цIикьвед 
лампади гузвай экуьни герексуз эхъвенар 
яратмишзавай. Ада кьве дишегьлидиз 
лампаяр кьилин винел хкажна вичин къва-
ларивай акъвазунин буйругъ гана. Операци-
ядин  яргъивилиз таъсирзавай гзаф себебар 
авайтIани (аялдик  хьунин кьетIенвилер, 
дидени ва  аял авай гьал ва масабур), ке-
сарево сечениедин операция башламишна. 

Сифте килигайла адетдинди яз аквадай 
и операция тежрибалу военный духтур па-
тал адетдинди туширди тирди малум хьана. 
Азарлу операциядиз гьазурзавай вахтунда 
духтурди мукьуфдивди анамнез кIватIна ва 
ам авай гьал дериндай чирна. Гегьеншдиз 
хабар кьунин нетижада малум хьайивал 
азарлудахъ  аппендиксда воспаление авай. 
Инал кесарево сечениедихъ галаз санал 
воспаление хьанвай аппендикс атIунин 
къарар кьабулна. Им лап дуьз вахтунда  
кьабулай къарар хьана. 

Духтурдин вири буйругъар рахун ала-
чиз кьилиз акъудзавай. Спирт, рганвай 
яд, жуна,  памбаг, скальпель, мукIратI, 
ретрактор, пинцетар – вири ибур духтур-
дин куьмекчийри вахт-вахтунда вугузвай. 
Гьатта гьаятда авай дакIаррив агатнавай 
дишегьлийрини духтурдин буйругърин 
муьтIуьгъардай тегьердин ван гьиссзавай ва 
абуруз секинвал артухан гафаралди чIуриз 
кичIезвай. Экв операция ийизвай зонадивай 
къакъатнамазди духтурди наразивилелди 
лампаяр кьилин винел хкажиз тазвай. 
Яргъал вахтунда кьилин винел хкажнавай 
гъилер дакIваз башламишна ва абур авай-

вал хуьн четиндаказ акъваззавай.
 Ингье эхирни бицIекдин сифте гьарай 

акъатна. Идани аялдин аслу тушир уьмуьр-
дин ва ам цIийи шартIарив вердиш жезвай-
вилин эвел лишанламишзавай. БицIекдин 
гьарайдикди гьаятда  кIватI хьанвай вири 
дишегьлийри гурлу капар яна ва хушвилин 
келимаяр лагьана. Кимел атIугъай жуьреда 
гуьзетзавай итимри чехирар цуз ва хуьруьн 
винел мадни са «гум» пайда хьун сада-
садаз мубаракиз башламишна. Дуьньядиз 
атанвайди гада тир. Жегьил мукьва-кьи-
лийри цавуз тфенгар яна  ва гьа икI кIвале 
амукьзавайбуруз вири саламатдаказ кьиле 
фена лагьана хабардарна.

Операция саки са сятда давам хьана. 
Аял ханвай паб вич вичел хтун патал адав 
ял ягъиз туна ва адаз агалкьунралди опе-
рация кьиле тухун ва гада хьун мубаракна. 
Адет яз, дагълух хуьрера и вакъиаяр секин-
даказ ва дамах гвачир тегьерда кьиле физва 
ва абур  са артух малумарун акьван хъсан яз 
аквазвач. Амма и дуьшуьшди къалурайвал, 
хуьруьнэгьлияр садвал хуьзвай халкь я ва 
абур четин шартIара гьамиша сада-садаз 
куьмек гуз гьазур я. 

Духтур Вагьид Вагьабович гьаятда 
гурлу капаралди ва хуш келимайралди 
къаршиламишна. Ада пешекарвилелди 
ва кьакьан устадвилелди кьиле тухванвай 
четин операцияди дишегьлидин ва аялдин 
уьмуьр къутармишна. Итимри, дериндай 
гьуьрмет авунин лишан яз, духтурдиз 
тIуьнар ва шиш-кабаб галай столдихъ 
теклифна. Им тIвар –ван авай хуьруьн 
духтур Вагьид Вагьабовичан гьакъисагъ 
кIвалахдай анжах са дуьшуьш я. Кьибле-
патан Дагъустандин агьалийрин патахъай 
адан кьайгъударвилихъ сергьят авачир. 
Агьалийри лугьузвайвал, и крайда адакай 
куьмек тахьай са хизанни амач. Ингье гьа-
виляй халкьдин духтур Вагьид Вагьабович 
гьамишалугъ яз  абурун рикIера ама…

Чун вири и дуьньядал мугьманар я…

Гьар юкъуз Аллагьди руьгьер му-
сурманар яз халкь авуналди дуьнья-
дал хейлин инсанар къвезва. Амма и 
дуьньядал атайла бязибур гьар жуьре 
халкьарин ва маса динрин векилриз 
элкъвезва. Идакай Кьуръандин аятри-
кай сада лагьанва. Ана гьакI пайи-па-
яр хьанвай инсанрин арада ислягьвал, 
гьуьрметлувал, садвал хуьн чарасуз 
тирдакайни кхьенва. Чун и дуьньядал 
къвезвайвал, гьакI и дуьньядай фана 
дуьньядиз хъфинни ийизва. И карди 
къалурзавайвал, чун вири и дуьнья-
дал мугьманар яз къвезва. Гьар са кас 
и дуьньяда сад-садан гуьгъуьналлаз 
нубатда акъвазнавайбур я. Мус чи 
нубат жедатIа садазни чидач. Гьави-
ляй и дуьньядал чна чун гьи тегьерда 
тухудатIа шариатда гзаф важиблу я.

Чаз, мусурманриз, шариатдай 
сифтегьан чирвилер хьунин чарасуз-
вал ава. Къейд авун лазим я хьи, са 
бязи инсанри Аллагьдихъ инанмиш 
тушир суьгьбетар ийизва. Бубайрин 
мисалра лугьузвайвал, Аллагь ава-
чирдахъ са затIни авач. Яшар хьанвай 
инсанри ихьтин фагьумсуз суьгьбетар 
авун тажуб жедай кар я. Ихьтин чIуру 
ниятдал алайбурухъ, гьелбетда, ша-
риатдай чирвал авач. Пайгъамбарди 
(с.а.с.) лагьана: «Чирвал тахьун-им 
мичIивал я, ахьтин инсан шейтIандиз 
рекьелай алудиз, чIуру крарал желб 
ийиз регьят я.» Ахьтин инсанрин 
эхир жегьеннем я. Жегьеннемар вири 
саналди ирид ава.

Виридалайни гужлу цIай авай 
жегьеннем мусурманар къвезвайди я. 
Мусурманар яз шариатдай фин тавун 

еке гунагь я. Аллагьдихъ агъунвай 
касди са чIуру амални ийидач. Ахь-
тин кас вичик чIуру крар кватIани, 
астагъфир авуналди, абурукай къерех 
жеда. Аллагьдихъ инанмиш касди 
масадаз зиян гудач, ам виридахъ 
галаз мергьяматлу жеда, кIеве авай 
касдиз куьмек гуда. Ахьтин инсан 
ичкидикай, пIапIрусдикай къерех 
жеда. Хизандани ам ислягь, савадлу, 
аялриз хъсанни пис чирдай, вичин 
багъ-бустанда кIвалахдай, гьалални 
гьарам чидай, дуьзвилин рекьиз 
къуллугъзавайди жеда. Аллагьдихъ 
инанмиш касди винидихъ къейдна-
вай хьтин къилихрал амал авунин 
чарасузвал ава. Халикьдин садвилихъ 
агъунвай касдин сифте лишан Ал-
лагьдин эмир яз чи гьар садан хиве 
тунвай капI авун я. КапI шариатдин 
вири крарин кьил я.

Шариатда лагьанвайвал, Аллагь-
диз сажда тийизвай касдиз ам чидач. 
Пак тир гьадисда лагьанва: «Са 
касдихъ вичин уьмуьрда гьикьван 
гзаф хъсанвилер хьайитIани, амма 
рекьидалди капI тавун хьайитIа, адан 
вири хъсан крарни гьакI пуч хъижеда

КапI ийизвай касдин гъвечIи 
гунагьар гьафзава. Гьар сеферда 
кпIунин гъилер чуьхуьн къачудайла, 
капI ийидайла, Жуьмядин капI ийиз 
мискIиндиз фидайла, сив хуьдайла, 
дуьаяр кIелдайла, са хъсан фикир 
авурла, фикирдиз чIуру ният атана ам 
тавур вахтундани, гьалалдин кеспи 
ийидайлани, ял ягъун патал ахвар 
ийидайлани, са касдиз регьимлувилел 
куьмек гудайлани сувабар кхьиналди 
адан гунагьар гьаф ийизва. Идалайни 
гъейри, капI ийизвай инсандиз мадни 
гзаф гунагьар гьафна сувабар кхьиз-

вай шартIар арадал къвезва.
КапI ийизвай инсандихъ гьамиша 

бедендин михьивал ава. Гьар сеферда 
беден чуьхуьдайла ихьтин ният авуна 
кIанда: «Ниятзава за зи бедендин мур-
дарвал, жунублувал алудуниз». Ихь-
тин ният авуна беден чуьхвейла инсан 
михьи жезва. Гьадисра лагьанвайвал, 
беден мурдар яз къекъвезвай инсан-
дин гьар са къадамдин кIаник жезвай 
накьв шехьда. И карди кIвалин ва 
инсандин вичин берекатар катарда.

Жунублувал алай инсанар авай 
чкайра гьар жуьре бала-хата хьун 
мумкин я. ЧIуру рекье авай, ички 
хъвазвай, пIапIрус чIугвазвай, капI 
тийизвайбур авай чкаяр еке хаталу-
вилик ква. Эгер вири инсанри ша-
риатда къалурнавайвал ийизвайтIа, 
ички, анаша, ишлемиш ийизвачиртIа, 
исятда авай кьван дустагъханаяр, 
къал-макъал, дявеяр жедачир.

Чна гьар сада гьамиша рикIел хве-
на кIанда хьи, чун и дуьньядал вири 
мугьманар я. Дуьньядал атай вахтунда 
инсанри чпиз кIвалер эцигзава. Мугь-
ман дуьньядай хъфена, гьамишалугъ 
женнетэгьли хьун патал Аллагь-Таала-
ди чи хиве тунвай ферз тир капI авун и 
дуьньядани гзаф менфятлу я. Шариат-
ди ва медицинади тестикьарзавайвал, 
гьар юкъуз вад сеферда капI ийизвай 
инсандин беден сагълам жезва. КапI 
вири дуьз крарин шагь я. Гьафтедин 
йикъарикай хъсанди Жуьмя я. Варца-
рикай лап хъсанди ва хийирлуди Рама-
зандин варз я. Йикъан вахтарикай лап 
хъсанбур ва менфятлубур капIзавай, 
Къуръан кIелзавай, садакьа гузвай, 
инсан кIевяй акъудзвай, шариатдай 
тарсар къачузвай, азан гузвай, астагъ-
фир, туба ийизвай сятер я.

2002-йисуз Хуьруьгрин СОШ куьтягьайвилин гьакъ-
индай Ибрагьимова Фариза Шамсудиновнадиз ганвай 
9232579-нумрадин аттестат квахьнава. АДАЛ АМАЛ 
АЛАМАЧ.

Судоку – им вичихъ рекъемар галай кьил акъат тийидай 
четин месэла (головоломка) я. Адан мурад къугъунрин 
майдан, тайин тир шартIар хуьн патал 1-9 кьван рекъем-
ралди ацIурун я. Къугъвазвайда вири буш тIамаяр 1-далай 
9-дал рекъемралди  ацIурун лазим я. Герек гьар са цIарцIе, 
1-далай 9-дал кьван рекъемралди буш тIамаяр ацIурин. 
Гьар са тик цIарцIе ва гьар са гъвечIи 3х3 квадратда  гьар 
са рекъем анжах тек садра дуьшуьш жен. 1-9 диапазонда 
авачиз рекъемар ишлемишна виже къведач, месэла 0 ва10.

Рагьидин ЭМИНОВ

Ильман РАМАЗАНОВ, Къурукаларин хуьр

Р.Гь.ЭМИНОВ
Алай йисан 5-июн-

диз чав хажалатдин 
хабар агакьна: 70 йи-
сан  яшда аваз вичи 
гзаф йисара район-
дин «ЦIийи дуьнья» 
газетдин редакцияда 
корреспондентвиле 
кIвалахай чи къелем-
дин юлдаш Рагьидин 
Гьамидович Эминов 
залан азардилай гуь-
гъуьниз чавай гьами-
шалугъ яз къакъатна. 
Рагьметар хьурай ви-

чиз! Гьеле са югъ идалай вилик хемисдин юкъуз чун, 
«ЦIийи дуьнья» газетдин редакциядин къуллугъчияр, 
адал кьил чIугваз фенвай. Рагьидин Гьамидовича чун 
шадвилелди къаршиламишна ва эхиримжи сефер яз чахъ 
галаз хушвилелди суьгьбетна. Пакадин йикъан нянихъ 
адан уьмуьр кьатI хьана…

Рагьидин Гьамидович Эминов 1956-йисан 16-фев-
ралдиз ДАССР-дин Ахцегь райондин Ахцегьрин хуьре 
дидедиз хьана. Юкьван школа куьтягьайдалай кьулухъ 
ада 1974 - 1976-йисара Советрин Армиядин жергейра 
аваз Украинада къуллугъна. 1977-йисуз махсус курсар 
куьтягьайдалай кьулухъ Р.Эминова 2-разряддин токарь 
яз са жерге йисара Каспийск шегьердин  «Дагдизель» 
заводда зегьмет чIугуна. Идалай кьулухъ ада райондин 
агьалийриз яшайишдин рекьяй къуллугъдай комбинатда 
фотографвиле кIвалахна. 2002-йисалди адаз гзаф идарай-

ра кIвалахун кьисмет хьана.
2002-йисан февралдилай вичикай гзаф йисара чи штат-

дик квачир корреспондент хьайи Рагьидин Эминов рай-
ондин «ЦIийи дуьнья» газетдин редакциядиз корреспон-
дент-тешкилатчи яз кIвалахал кьабулна. КIвалахдивай 
къекъечI тавуна ада 2006-йисуз Дагъустандин Исламский 
университетни куьтягьна.

Гьина кIвалахнатIани, Рагьидин Гьамидовича вичин 
везифаяр намуслудаказ ва виниз тир еридалди тамамар-
на. Тапшурмишнавай кIвалахдин патахъай дериндай 
жавабдарвал гьисс авун ва ам рахун алачиз вахтунда 
тамамарун адан къилихриз хас лишан тир. Гьеле сове-
трин девирдилай инихъ рагьметлудахъ авай гзаф кьадар 
Гьуьрметдин грамотайри идан гьакъиндай шагьидвалзава. 
Адаз Гьуьрметдин грамотаяр неинки райондин «ЦIийи 
дуьнья» газетдин, гьакI республикадин «Лезги газетдин» 
редакцийрай, РФ-дин журналистрин Союздин Дагъу-
стандин отделениедайни ганвай. Р.Эминова «Женгинин 
стхавал» тешкилатдин член яз агьалийрин арада ватан-
пересвилин кIвалах кьиле тухузвай. Ам республикадин 
«Лезги газетдин» штатдик квачир корреспондент тир. 
Даградиодин лезги передачайрин редакциядихъ галазни 
адан сих алакъаяр авай.

Аквазвайвал, Рагьидин Гьамидовича тапшурмишай 
гьи кIвалах хьайитIани баркалла кьилел алаз тамамарна. 
Хъсан инсан, умуд кутаз жедай ва ихтибарлу къуллугъчи, 
вичин везифаяр эхирдал кьван тамамариз хьайи корре-
спондент Рагьидин Гьамидович Эминов ам чидайбурун 
ва санал кIвалахайбурун рикIера гьа ихьтинди яз амукьда.
Чна рагьметлудан хизандиз ва мукьва-кьилийриз, дерин-
дай хажалат чIугуналди, башсагълугъвал гузва ва абурухъ 
галаз и магьрумвал  пайзава. Рагьмет хьурай вичиз!

Райондин «ЦIийи дуьнья» газетдин редакциядин 
коллектив

Квез хвашкалди, чи Гьажияр

Верди Мамедович Гьажиев вахтсуздаказ кечмиш 
хьунихъ галаз алакъалу яз КПРФ-дин Ахцегь район-
дин отделениеди адан хизандиз ва мукьва-кьилийриз, 
дериндай хажалат чIугуналди, башсагълугъвал гузва. 
Ада яргъал йисара КПРФ-дин Ахцегь райондин отделе-
ниедин сад лагьай секретарвилин везифаяр тамамарна. 
И залан вядеда чна квехъ галаз хажалат пайзава. Вафалу 
юлдаш ва инанмиш коммунист хьайи ам чи рикIера 
гьамишалугъ яз амукьда. Рагьмет хьурай вичиз!

Хвал акъудиз садни къведач,
Яд атайла сад элкъведач.
Гьикьван хьурай чун гьеч-вач
Бес хъия ман, я стхаяр!

Хвал акъудур лагьай чIавуз
Килигда куьн чилиз-цавуз.
Лагьайди хьиз гафар тамуз,
Бес хъия ман, я стхаяр!

Лугьуникай хийир тахьая,
Намус-гьая квехъ тахьая,
Чи рикIивай эх тахьая,
Бес хъия ман, я стхаяр!

Салар кьуразва  лугьуз,
Вегьиз кар масадан хивиз,
Гьинавай куьн герек чIавуз,
Бес хъия ман, я стхаяр!

Гьикьван лайтIан авач файда,
Авач чи хуьре къайда.
Ам тахьайла чна вучда?
Бес хъия ман, я стхаяр!

КIвалахдайдал ийида хъвер,
Кьел ямир, кузва чи хер,
Бес мус хьурай куь гъиле пер?
Бес хъия ман, я стхаяр?

Вуч лагьайтIан авач хийир,
Квахьна  чи ийир-тийир.
ЧIуру крар куьне мийир,
Бес хъия ман, я стхаяр!

Лугьур гафар ава чаз мад,
КисайтIа рикI жезва пад.
Лугьуникай вуч ава дад?
Бес хъия ман, я стхаяр!

Хуьруьн тариф 

Аллагьдин рагьметдик кваз хьурай
И мукьва чав чIулав хабар агакьна: «ЦIийи дуьнья» 

газетдик даяхрикай сад тир чи дуст Верди Гьажиев 
вахтсуздаказ кечмиш хьана. Чна адан хизандиз ва 
мукьва-хьилийриз дериндай хажалат чIугуналди, баш-
сагълугъвал гузва. 

Секина АБДУЛЖАЛИЛОВА 

Мекке-Мединаз пак рекье,
Экуь ният аваз рикIе,
ТIвар къачуна цIийи куьне,
Квез хвашкалди,чи Гьажияр!

ЧIехи мискIинда Аль-Харам,
Авлияйриз гана салам,
Хтанва яд гваз зам-зам,
Квез хвашкалди, чи Гьажияр!

Вири халкьар сад тир чилел,
Пайгъамбарар фейи гелел,
«Шукур Аллагь!» ала мецел,
Квез хвашкалди ,чи Гьажияр!

Каабедихъ ирид сефер,
Гелкъвена куьн чиналлаз 

хъвер,
Кьабулрай куь руьгьдин эвер,
Квез хвашкалди, чи Гьажияр!

Къванер къурай пис
 шайтIандал,

Ислягьвал хьурай Ватанда!
Сагъвал гурай гьар са чандиз,
Квез хвашкалди, чи Гьажияр!

Къуй уьмуьрда гьам кьуьд, 
гьам гад,

Гьар са рикIин къени мурад,
Гуьзел дуьнья акваз хьуй

 шад,
Квез хвашкалди, чан 

Гьажияр!

Итижлу къугъун (Судоку) 


